REZIME RADA

Magistarski rad „Optimizacija upravljanja sistemom održavanja na bazi zadate operativne raspoloživosti“ rezultat je potrebe za usavršavanjem sistema održavanja proizašle iz dugogodišnjeg iskustva u praćenju i upravljanju sistemima održavanja u RMU Banovići.

 Ovaj magistarski rad je teorijsko eksperimentalni  rad sa konkretnim podacima dobijenim tokom godina opažanja tehničkih sistema. 

U okviru teorijskog dijela date su osnove teorije sistema sa posebnim akcentom na sistemsko upravljanje te definisanje i kompatibilnost savremenog pristupa održavanju u okviru teorije sistema. Osim teorije sistema osnove modeliranje i optimizacije kao najbitnijih metoda koje savremeni održavaoci  koriste pri upravljanju sistemima održavanja i bez kojih je današnji pristup nauci nezamisliv takođe su predstavljeni u okviru teorijskog dijela ovog magistarskog rada. 


Obzirom da postoje određena različita gledišta pojedinih autora kada je u pitanju definisanje operativne raspoloživosti bitno je bilo predstaviti različite poglede raznih autora na operativnu raspoloživost. Uvidom u elemente koji služe za računanje operativne raspoloživosti vidljivo je da sama operativna raspoloživost kao veoma bitna unutrašnja karakteristika tehničkih sistema predstavlja dobar alat za praćenje. Na osnovu dobivenih vrijednosti ostvarene operativne raspoloživosti vršit će se određivanje upravljačkih akcija.


Definisanje primjenjenog sistema održavanja u RMU Banovići d.d. rađeno je sa stanovišta organizacije, primjenjenih tehnologija i usvojene strategije održavanja. U okviru organizacije urađena je makroorganizacijska šema sa opisom koordinacionih i subordinacionih veza unutar sistema održavanja. U okviru opisa tehnologija primjenjenih u RMU Banovići d.d. data su osnovna načela izbora primjenjenih tehnologija te način odabira najpovoljnije tehnologije. U okviru definisanja primjenjenih strategija u sklopu sistema održavanja izvršen je prikaz primjenjenih strategija koje se kako je vidljivo razlikuju zavisno od opreme (hidraulični ili konvencionalni bageri). Kao osnova za analizu stanja sistema održavanja bagera korišteni su podaci karti zastoja koje se vode u okviru mašinske tehničke pripreme u RMU Banovići d.d. Vremenska slika stanja je prikazana za svih sedam bagera za koje su vršene analize. Analizom postojećeg načina upravljanja sistemom održavanja bagera vidljivo je da postoji dosta nedostataka što je ujedno bio i signal da je potrebno predložiti novi način upravljanja sistemom održavanja bagera. U okviru analize postojećeg načina upravljanja sistemom održavanja bagera izrađena je kibernetska šema u okviru koje su jasno definisani putevi toka informacija te opisan način upravljanja. Analiziranjem postojećeg načina upravljanja sistemom održavanja bagera te uzimajući u obzir sva ograničenja koja postoje izrađen je novi način upravljanja sistemom održavanja bagera. Predloženi način je prikazan i kibernetskom šemom sa jasno definisanim načinom upravljanja i tokovima informacija.


Kao primjeri načina upravljanja na osnovu zadate operativne raspoloživosti kao funkcije cilja rađena su tri različita primjera obrade podataka. Analiza podataka vršena je primjenom višestrukih regresione analize, primjenom vještačke intelegencije u obliku vještačkih neuronskih mreža te primjenom softvera „planer“, specijalno izrađenog za potrebe magistarskog rada.Primjenom višestruke regresione analize, vještačkih neuronskih mreža i softvera „planer“, vršeno je optimiranje vremena održavanja sa akcentom na uvođenje strategije „održavanje po stanju“. Bitan faktor za optimizaciju je i potrebno povećanje udjela aktivnog vremena preventivnog održavanja u okviru vremena provedenog u zastoju zbog održavanja. U okviru optimizacije upravljanja sistemom održavanja bagera za svaki bager je izvršena optimizacija vremena održavanja sa opisom aktivnosti u okviru svake od analiza.

